
Pemikiran yang kreatif dan amalan pengajaran guru sangat berkait rapat
dengan strategi mengenal pasti peluang perniagaan. Kreativiti dan ilmu
pengetahuan yang didapati melalui pengajaran guru yang kreatif mampu
melahirkan pelajar yang berjaya dalam bidang perniagaan. Kajian ini
bertujuan untuk mengkaji strategi yang digunakan oleh pelajar dalam
mengenal pasti peluang dalam perniagaan, tahap kreativiti pelajar dan
amalan pengajaran guru dalam Pengajian keusahawanan. Kajian ini juga
adalah untuk mengenal pasti hubungan antara kreativiti pelajar dan amalan
pengajaran guru dengan strategi mengenal pasti peluang perniagaan pelajar
sekolah teknik. Responden terdiri daripada 194 pelajar tingkatan 5 aliran
perdagangan Sekolah Menengah Teknik Kementerian Pendidikan Malaysia.
Kajian ini merupakan kajian tinjauan dengan menggunakan soal selidik dan
Ujian Kreativiti Torrance. Pemilihan sampel dibuat secara rawak berkadaran.

Dapatan kajian melalui analisis deskriptif menunjukkan pelajar sekolah
menengah teknik menunjukkan cenderung untuk memilih strategi
pemerolehan pengetahuan (M=4.22, SP=.47) berbanding strategi kreativiti
dalam mengenal pasti peluang dalam perniagaan. Selain itu, hasil Ujian
Kreativiti Torrance kreativiti pelajar secara keseluruhannya berada pada
tahap yang cemerlang. Manakala, amalan pengajaran guru pula
menunjukkan keseluruhan pelajar setuju dengan amalan penerapan kreativiti
dan pedagogi mengenal pasti peluang perniagaan dengan (M=3.80,
SP=.47). Analisis korelasi Pearson pula menunjukkan tiada hubungan yang
signifikan antara kreativiti pelajar dengan strategi mengenal pasti peluang
perniagaan pelajar [r (192) = .059, p<.417] tetapi terdapat hubungan yang



signifikan [r (192) = .395, p<.0.001] antara amalan pengajaran guru dengan
strategi mengenal pasti peluang perniagaan pelajar.

Kesimpulannya, kajian ini mendapati pelajar lebih cenderung memilih
strategi perniagaan dengan menggunakan pengetahuan yang didapati
melalui pengajaran guru. Oleh itu, guru, pihak pentadbir di peringkat
sekolah, Pejabat Pendidikan Daerah, Jabatan Pendidikan Negeri serta
Kementerian Pelajaran Malaysia perlu memainkan peranan yang lebih
proaktif dalam merancang dan melaksanakan pedagogi yang berkesan di
peringkat awal agar mereka dapat menjana idea perniagaan yang berdaya
maju bagi memulakan perniagaan kelak.

Creative thinking and teaching practices are closely linked to the strategy of
identifying business opportunities. Creativity and knowledge gained through
creative teaching practices can developed successful students in business.
This study aimed to investigate the strategies used by students in identifying
business opportunities, level of student’s creativity and teacher’s teaching
practice in Entrepreneurship studies. This study also identifies the
relationship between the student’s creativity and teacher’s teaching practice
with strategies to identify business opportunities among technical high school
students. The respondents of this study consist of 194 students in trade
option from Sekolah Menengah Teknik under the Ministry of Education. This
study is a descriptive research by using survey and Torrance Test of
Creativity questionnaire. The sample selection was made by proportionate
random sampling.

The findings through descriptive analysis technique explains that the
secondary technical school students show a tendency to choose the strategy
of knowledge acquisition (M = 4.22, SD = .47) compared with the strategy of
creativity in identifying opportunities in business. In addition, the Torrance
Test of Creativity shows that the level of student’s creativity are at a level of
excellence. Meanwhile, the teacher’s teaching practice shows that the
majority of the students agree with the application of creativity and
pedagogical practices to identify business opportunities with (M = 3.80, SD =
47). Pearson correlation analysis shows that there is no significant
relationship between student’s creativity and strategy to identify business
opportunities [r (192) = .059, p <.417], but there is a significant correlation [r



(192) = .395, p <. .001] between the teacher’s teaching practice with
student’s strategy to identify business opportunities.

As a conclusion, the study found that students are more likely to choose
business strategies using the knowledge obtained through teacher’'s
teaching activity. Therefore, the teachers, the school administrators, District
Education Office, the State Education Department and the Ministry of
Education should play a more proactive role in planning and implementing
effective pedagogy approach in the early stages so that they can generate
business ideas that are viable for starting a business later.

BAB 1

PENGENALAN

1.1 Pendahuluan

Bab ini membincangkan latar belakang kajian mengenai pendidikan
keusahawanan dalam pendidikan teknik dan vokasional di Malaysia di
samping menekankan mengenai kepentingan pencarian peluang
keusahawanan bagi pelajar aliran perdagangan. Seterusnya penyelidik
menjuruskan cara pelajar mendapat strategi peluang keusahawanan untuk
diaplikasikan dalam penghasilan idea keusahawanan serta mengaitkan
dengan amalan pengajaran pelajar serta kreativiti pelajar. Penyataan
masalah bagi kajian ini juga diperjelaskan dan diikuti dengan objektif kajian,
persoalan kajian, kepentingan kajian dan batasan kajian. Selain itu, untuk
memperjelaskan lagi kajian, penyelidik juga memberikan definisi operasi
yang digunakan dalam kajian ini.

1.2 Latar Belakang

Pendidikan Teknikal dan Vokasional (PTV) merupakan agenda penting
dalam sistem pendidikan negara. Hal ini bagi membolehkan Malaysia
menjadi negara yang kompetitif dan berdaya saing dalam ekonomi seperti
negara maju yang lain. Definisi kejayaan sesebuah negara kini juga diukur
melalui kejayaan dalam bidang PTV melalui pembangunan modal insan
yang bertaraf dunia (Muhyidin Yassin, 2012). Selari dengan itu, melalui
Teras Kelima Rancangan Malaysia ke-10 kerajaan Malaysia telah
merancang rangka kerja bagi meningkatkan modal insan yang memberi
penekanan kepada mengarus perdana kan PTV. Antara strategi yang
dirancang adalah dengan meningkatkan kemahiran pelajar untuk
membolehkan mereka mendapat pekerjaan apabila tamat belajar
(Rancangan Malaysia Kesepuluh, 2010). Komitmen kerajaan dalam
memperkasakan pendidikan teknik dan vokasional di Malaysia dapat dilihat
dalam Transformasi Pendidikan Vokasional yang telah mengangkat
pendidikan teknik dan vokasional setaraf dengan pendidikan yang lain di
Malaysia

PTV merupakan satu pendidikan yang menekankan konsep pendidikan
seumur hidup kepada para pelajar. Dalam konteks Malaysia, PTV
menyediakan latihan kursus untuk kemahiran vokasional bagi melahirkan
pelajar yang mempunyai pengetahuan, kemahiran asas dan juga
mempersiapkan mereka untuk memasuki alam pekerjaan kelak. Hal ini
bertepatan dengan hasrat kerajaan bagi mewujudkan negara maju dan
berpendapatan tinggi menjelang 2020, PTV dilihat sebagai jalan bagi

merealisasikan hasrat tersebut selari dengan kemajuan teknologi dan
tuntutan ekonomi sesebuah negara (Bahagian Pendidikan Teknik dan
Vokasional, 2016)

Terdapat dua kategori dalam PTV pada peringkat menengah iaitu kategori
teknikal dan vokasional. Aliran vokasional dikhususkan kepada meminati
bidang kemahiran tetapi mendapat keputusan yang kurang cemerlang dalam
Penilaian Menengah Rendah (PMR). Aliran ini menekan 30 peratus modul
akademik dan 70 peratus modul vokasional pada peringkat sijil. Manakala
aliran teknikal pula dikhususkan kepada pelajar yang mempunyai
pencapaian akademik yang baik dalam Penilaian Menengah Rendah (PMR).
Aliran teknikal di Malaysia menekan aliran PTV yang kritikal yang akan
membantu memperkukuhkan ekonomi negara seperti kejuruteraan dan
perdagangan. (Bahagian Pendidikan Teknik dan Vokasional, 2016). Antara
kursus yang ditawarkan dalam aliran teknikal ialah Kejuruteraan Mekanikal,
Kejuruteraan Elektrik, Perdagangan, dan Sains Pertanian. Dalam aliran
teknikal terdapat pelajar perlu mengambil dua pelajaran iaitu mata pelajaran
teras dan mata pelajaran elektif.

Pendidikan keusahawanan sangat berkait rapat dengan PTV.
Keusahawanan dilihat sebagai salah satu cara untuk mengurangkan
kebergantungan rakyat Malaysia terhadap kerajaan untuk menyediakan
peluang perniagaan (Commission European, 2009). Keusahawanan boleh
didefinisikan sebagai satu proses mencipta sesuatu yang baru dan bernilai
dengan menggunakan tenaga dan usaha yang diperlukan termasuk
menanggung risiko kewangan, psikologi dan sosial (Johansen & Schanke,
2013). Menyedari bahawa pelajar dari aliran PTV ini berpotensi untuk
menjadi usahawan, kerajaan berusaha menerapkan budaya keusahawanan
dalam kalangan pelajar PTV. Jika diteliti hasrat PTV di Malaysia tidak dapat
lari dari wawasan untuk melahirkan usahawan. Hal ini selari dengan hala
tuju pendidikan teknikal yang memberi fokus kepada kebolehpasaran
graduan melalui usahawan berdaya saing (Transformasi Pendidikan
Vokasional, 2012).

Pada peringkat PTV menengah pendidikan keusahawanan diajar melalui
aliran perdagangan yang ditawarkan di beberapa sekolah menengah
teknikal di Malaysia. Aliran ni akan membolehkan pelajar mempelajari
perkara-perkara yang berkaitan dengan proses pengeluaran, perdagangan,
perniagaan, pelaburan, konsumerisme, etika amalan perniagaan, konsep
keusahawanan bagi membentuk ciri-ciri usahawan di samping menjana idea
perniagaan dan perakaunan. Terdapat dua cara penerapan amalan
keusahawanan melalui pendidikan yang ditawarkan di sekolah menengah
teknik kepada pelajar aliran perdagangan iaitu melalui penerapan aktiviti
kokurikulum dan juga pengajaran dalam kurikulum. Melalui pengajaran,
Pengajian Keusahawanan telah diperkenalkan di sekolah menengah teknik



bagi memupuk budaya keusahawanan dan melatih mereka untuk menjadi
bakal usahawan agar perniagaan yang mereka ceburi kelak akan berjaya.
Mata pelajaran ini diajar kepada pelajar tingkatan 4 dan tingkatan 5 aliran
perdagangan sebagai mata pelajaran elektif vokasional.

Mata pelajaran Pengajian Keusahawanan (PK) bermatlamat untuk memupuk
budaya keusahawanan dalam diri pelajar agar mereka mampu untuk
menguruskan perniagaan dengan baik apabila tamat belajar kelak. Objektif
utama mata pelajaran PK ialah untuk mengenal pasti peluang
keusahawanan dari pelbagai sumber dan merealisasikan dengan
penggemblengan sumber yang sesuai. Objektif mata pelajaran PK ini selari
dengan objektif (Commission European, 2009) yang menyatakan seseorang
pelajar yang menceburi seharusnya tahu untuk berfikir secara kreatif,
menyelesaikan masalah secara kreatif serta dapat menganalisis idea
perniagaan bagi mengenal pasti peluang untuk memulakan perniagaan
kelak. Pendidikan keusahawanan juga bermatlamat untuk menjadikan
seseorang pelajar itu sebagai usahawan (Li, 2011). Julis (2000) menjelaskan
kemahiran ini penting supaya pelajar menyedari dan dapat mengenal pasti
peluang keusahawanan supaya mereka dapat menggambarkan dengan
jelas apa yang dimaksudkan dengan keusahawanan dan apa perlu
dilakukan sehingga mereka bergelar usahawan. Selain itu, menurut kajian
yang dijalankan ke atas usahawan berjaya Kurikulum PK seharusnya
merangkumi skop yang boleh memandu mereka sehingga menjadi
usahawan yang sebenar kerana kebanyakan pelajar vokasional akan keluar
sebagai pekerja yang bekerja sendiri (Julis, 2000).

Oleh itu, menilai peluang keusahawanan adalah satu kemahiran dan strategi
yang perlu dikuasai oleh pelajar keusahawanan. Peluang keusahawanan
didefinisikan sebagai satu peluang untuk melibatkan diri dalam tindakan
keusahawanan (Companys & McMullen, 2007). Strategi dalam mengenal
pasti peluang dalam perniagaan penting dan seharusnya dipelajari dan
menjadi tajuk utama yang diajar dalam keusahawanan kerana usahawan
perlu mempunyai strategi dalam mengenal pasti peluang perniagaan agar
perjalanan syarikat dapat berjalan dengan lancar tidak sahaja dalam jangka
masa pendek tetapi dalam jangka masa panjang (Julis, 2000). Namun apa
yang berlaku dalam realiti adalah sebaliknya. Pelajar yang menceburi
pendidikan keusahawanan secara formal tidak mampu untuk mengenal pasti
peluang keusahawanan yang ada di sekeliling mereka apabila mereka
bergelar usahawan. Ini menyebabkan perniagaan yang mereka ceburi gagal
dan tidak mampu menyumbang kepada keuntungan , produktiviti, dan
prestasi cemerlang bagi perniagaan tersebut (Nawawi Mohd Jan,
Jamaluddin Che Sab, & Kamaruddin Mohd. Akil, 2002). Hal ini dibuktikan
dengan data daripada Kajian Pengesanan Graduan 2011(Kementerian
Pengajian Tinggi, 2011) yang mendapati hanya 4.2% graduan diploma
dalam bidang teknik menceburi bidang perdagangan dan keusahawanan.
Selain itu 1.9% graduan diploma bidang teknik yang bekerja sendiri. Di



samping itu, kajian juga mendapati 0.8% pelajar ijazah pertama yang
menceburi bidang perdagangan dan keusahawanan serta 1.3% yang
bekerja sendiri. Kajian juga mendapati 22.3% graduan dalam bidang diploma
pentadbiran perniagaan dan perdagangan tidak mendapat pekerjaan setelah
bergraduat graduan diploma dalam bidang teknik tidak mendapat pekerjaan.
Manakala sebanyak 25.9% graduan lepasan ijazah pertama pentadbiran
perniagaan dan perdagangan yang tidak mendapat pekerjaan setelah
menamatkan pengajian. Hal ini berlaku kerana pelajar lepasan pendidikan
keusahawanan tidak mampu untuk menguasai strategi dalam mengenal
pasti peluang perniagaan bagi membolehkan mereka melibatkan diri dalam
bidang keusahawanan. Ardichvili, Cardozo, & Ray, (2003),V. Puhakka,
(2007, 2010) menjelaskan terdapat dua strategi utama yang boleh
digunakan dalam mengenal pasti peluang dalam perniagaan iaitu strategi
menggunakan kreativiti dan strategi menggunakan pemerolehan
pengetahuan. Kajian yang telah dijalankan oleh Heinonen, Hytti, &
Stenholm, (2011) dan V. Puhakka (2010) menunjukkan terdapat hubungan
antara kreativiti pelajar dengan dan pemilihan strategi mereka untuk
mengenal pasti peluang dalam perniagaan. (Ardichivili, Richard, & Ray,
2003; Chandler, 2004; V. Puhakka, 2002, 2010) pemerolehan pengetahuan
dalam keusahawanan juga menyumbang kepada kejayaan dalam mengenal
pasti peluang dalam perniagaan (Ardichivili, Richard, & Ray, 2003; Chandler,
2004; V.Puhakka, 2002, 2010)

Bagi menguasai strategi dalam mengenal pasti peluang perniagaan pelajar
haruslah memenuhi ciri-ciri sebagai seorang usahawan (Ardichvili et al.,
2003; Heinonen et al., 2011; V. Puhakka, 2007). Usahawan dicirikan sebagai
seorang yang mempunyai daya usaha yang berterusan, berani untuk
menghadapi risiko, kreatif, inovatif dan juga berpandangan jauh (Chell,
2013). Ciri-ciri sebagai seorang usahawan yang baik ialah seseorang
individu yang mempunyai komitmen tinggi dan sanggup bekerja kuat, jujur
dan ikhlas, berdaya kreatif, mahir berkomunikasi, berani menanggung risiko
dan bijak membuat penilaian dan keputusan (Samir M.A et al, 2009). Selain
itu Lambing & Kuehl (2000) menyenaraikan usahawan sebagai seorang
yang mempunyai minat terhadap perniagaan, tabah menghadapi
kegagalan, yakin, mampu membuat keputusan sendiri, bijak menguruskan
risiko, melihat perubahan sebagai satu peluang, bertoleransi, mempunyai
inisiatif, mementingkan kesempurnaan, menghargai masa, kreatif, melihat
sesuatu sebagai peluang, dan bermotivasi. Oleh itu kreativiti merupakan
satu faktor penting dalam proses mengenal pasti peluang dalam melahirkan
usahawan yang berjaya (R. David, 2007). Kreativiti penting dalam
keusahawanan kerana personaliti yang kreatif mempunyai kaitan dengan
kecenderungan usahawan kerana personaliti yang kreatif mampu memacu
ke arah penubuhan dan perkembangan sesuatu perniagaan (A.K & Rafik-
Galea, 2009). Kreativiti mampu untuk melahirkan idea-idea baru dan
berguna dalam proses keusahawanan Di samping itu, kreativiti juga dilihat
penting dalam tingkah laku keusahawanan terutama dalam mengenal pasti
peluang untuk membentuk perniagaan baru (Ko & Butler, 2007).

Guru juga memainkan peranan penting dalam menerapkan budaya, sikap
dan pengetahuan tentang keusahawanan terutamanya strategi pencarian
peluang perniagaan dalam diri pelajar melalui pelbagai pedagogi amalan
pengajarannya secara formal dalam mata pelajaran (ECORYS UK, 2011; V.
Puhakka, 2002). Commission European, (2013) menjelaskan guru
keusahawanan seharusnya memberikan tumpuan kepada pengalaman
hidup sebenar. Mereka sentiasa merujuk kepada aspek ekonomi dan mata
pelajaran yang berkaitan perniagaan dengan memainkan peranan yang
penting dalam kelas mereka melalui pendekatan yang sesuai. Di samping
itu, Hytti, Stenholm, Heinonen, & Seikkula-Leino (2010) menyatakan
pengajaran dalam kelas merupakan kunci utama bagi memupuk sikap
keusahawanan melalui pengajaran dalam kalangan pelajar. Rusnah Julis(
2000) telah mencadangkan bahawa kaedah penyampaian pengajaran amat
perlu diberi perhatian agar pengajaran benar-benar berkesan agar dapat
menarik minat pelajar. Tanggungjawab guru juga bukan sahaja
menyampaikan ilmu perniagaan kepada pelajar malah guru diharap mampu
mendidik pelajar sehingga mampu mempelajari kemahiran tertentu yang
mampu digunakan oleh pelajar apabila hendak membuka perniagaan kelak
(Zaidatol Akmaliah L.P, 2000).

Kreativiti dan pengetahuan tentang keusahawanan amat penting dalam
membantu pelajar dalam merancang strategi dalam mengenal pasti peluang
perniagaan (Heinonen et al., 2011). Hal ini kerana bagi mencari peluang
dalam perniagaan usahawan memerlukan pemikiran yang rasional dan
kreatif untuk berhadapan dengan situasi yang mendatang (V. Puhakka,
2007). Hal ini dapat membantu pelajar untuk menggembleng sumber yang
akan dikenal pasti apabila hendak memulakan perniagaan kelak. Kesukaran
untuk mengenal pasti strategi yang akan digunakan dalam mengenal pasti
peluang perniagaan akan menyebabkan kegagalan dalam perniagaan yang
akan dijalankan. Oleh itu, kajian ini berhasrat untuk memberi fokus kepada
amalan pengajaran guru dan kreativiti terhadap strategi mengenal pasti
peluang perniagaan pelajar.

1.3 Penyataan Masalah

Pendidikan teknik dan vokasional bermatlamat untuk melahirkan usahawan
yang berdaya saing. Oleh itu pelajar telah diberikan persediaan untuk tujuan
tersebut dengan mengikuti pendidikan secara formal iaitu melalui mata
pelajaran  Pengajian Keusahawanan. Mata pelajaran Pengajian
Keusahawanan bermatlamat untuk menjadikan seseorang itu sebagai
seorang usahawan (Mayer ,2000). Pelajar yang menceburi bidang
keusahawanan secara formal seharusnya mampu menguasai kemabhiran
mencari peluang perniagaan sama ada menggunakan pemikiran yang kreatif
atau ilmu yang diperoleh melalui pembacaan atau kelas yang dihadiri.



Antara masalah utama yang dikenal pasti ialah jumlah individu yang
menceburi bidang perniagaan semakin berkurang dari 645,136 pada tahun
2011 kepada 638,563 syarikat berdasarkan kajian yang dibuat oleh Small
and Medium Enterprise (SME) berdasarkan statistik yang dikeluarkan
bahagian Statistik Malaysia (SME Corp, 2012). Selain itu Global
Entrepreneurship Monitor (2011) turut melaporkan tahap kejayaan
usahawan di Malaysia masih di tahap yang rendah berbanding negara lain
yang setaraf sosioekonominya. Walau bagaimanapun, terdapat banyak
kajian menunjukkan kebanyakan kegagalan usahawan adalah berpunca
daripada sikap mereka yang tidak kreatif dan tidak mahu menimba ilmu
pengetahuan dalam bidang keusahawanan (Barringger & Ireland, 2010; V.
Puhakka, 2007). Kajian juga mendapati usahawan di Malaysia sukar untuk
menyertai dan menggunakan aktiviti kreatif dalam mencari idea bagi
memulakan perniagaan (Muhammad & Azman, 2010). Solomon (1989)
mendapati masalah kegagalan perniagaan adalah disebabkan oleh kurang
pengetahuan dan pengalaman. Kajian beliau juga mendapati masalah
tersebut dapat diatasi dengan memberi pendidikan formal kepada pelajar
bagaimana mengenal pasti peluang dan kreativiti untuk memulakan
perniagaan. Tetapi sejauh manakah pelajar menggunakan pengetahuan
yang diperoleh dari pembelajaran dalam kelas untuk digunakan bagi mencari
peluang dalam perniagaan.

Jika dilihat dewasa ini semakin banyak pendidikan keusahawanan
ditawarkan di peringkat sekolah rendah, sekolah menengah seterusnya di
institusi pengajian tinggi sebagai satu kursus, subjek ataupun penerapan
melalui aktiviti yang dijalankan guru dalam kokurikulum (Armanurah
Mohamad, Salmah Ishak, & Norashidah Hashim, 2006). Commission
European ( 2012) menjelaskan kekuatan guru untuk mengajar pedagogi
yang betul dan menerapkan kreativiti dalam proses pengajarannya amat
penting bagi meningkatkan kemahiran yang diperlukan pelajar. Kemahiran
mengajar pedagogi yang lemah, pendekatan dan kandungan kursus yang
tidak sesuai akan membawa lebih banyak keburukan berbanding kebaikan
kepada pelajar yang bakal bergelar usahawan Gibb (1996). Laporan
Persidangan Kokurikulum Kebangsaan (2007) yang menyatakan bahawa
guru kurang mengamalkan kaedah pengajaran yang kreatif dalam aktiviti
pengajaran dan pembelajaran kerana guru merasakan pengajaran cara lama
masih berkesan jika digunakan secara di samping sikap guru yang sukar
menerima perubahan dan kurang kesedaran tentang kepentingan amalan
pengajaran yang kreatif dalam pengajaran dan pembelajaran. Bink, Starkey,
& Mahon (2006) juga menjelaskan masalah yang dihadapi guru pada masa
kini ialah kebanyakan guru mengajar menggunakan kaedah pendidikan
tradisional tanpa menerapkan kreativiti dalam pengajaran keusahawanan.

Kajian yang dijalankan oleh Othman (2002) mendapati tenaga pengajar bagi
PUM dan PTB banyak menggunakan kaedah pengajaran berpusatkan
kepada guru berbanding kaedah berbentuk aktiviti. Hal ini turut disokong



oleh Tam Phun Khow (2006) yang menyatakan kaedah pengajaran
keusahawanan digunakan oleh guru adalah berpusatkan guru. Beliau
mendapati kaedah pengajaran yang paling kerap digunakan oleh guru ialah
kaedah kuliah diikuti dengan kaedah edaran dan kaedah kajian kes.

Isteti Murni (2012) mencadangkan kajian mengenai strategi mengenal pasti
peluang perniagaan dalam kalangan pelajar sekolah menengah dan
peringkat pendidikan teknikal dan vokasional agar pelajar dapat mengenal
pasti pendidikan keusahawanan sebelum ke peringkat IPT. Beliau turut
mencadangkan kajian dijalankan di negara yang keadaan sosial ekonominya
rendah dan sederhana supaya skop lebih besar.

Kreativiti pelajar juga memainkan peranan penting dalam melahirkan
usahawan yang berdaya maju. Namun apa yang paling dibimbangkan ialah
tahap kreativiti yang rendah dalam kalangan pelajar sekolah menengah
teknik dan vokasional. Kajian menunjukkan tahap kreativiti pelajar
vokasional bagi enam mata pelajaran elektif adalah di tahap sederhana
secara puratanya dan pelajar yang mengambil jurusan Penjagaan Muka dan
Dandanan Rambut menunjukkan tahap kreativiti yang rendah (Ting, Suhaida
A.K, Alwi, & Rahman, 2009). Selain itu, kajian kreativiti terhadap bakal
usahawan semasa di peringkat sekolah juga adalah amat penting kerana
kebolehan untuk pelajar menguasai kemahiran mengenal pasti peluang
dapat ditingkatkan dan akan memberi peluang untuk pelajar menjadi lebih
kreatif (Lumpkin & Hill, 2004; Shamsuri, 2012). Kajian yang dijalankan oleh
Noraisah et al. (2010) dalam Shamsuri (2012) melalui kajian impak
keusahawanan Institut Keusahawanan Negara (INSKEN) menunjukkan lebih
70% bakal usahawan adalah tidak kreatif dalam memulakan perniagaan.

Oleh itu satu kajian berkaitan kreativiti pelajar dan amalan pengajaran guru
terhadap strategi mengenal pasti peluang perniagaan perlulah dijalankan
pada peringkat sekolah menengah lagi agar langkah seterusnya dapat
dijalankan bagi melahirkan usahawan yang berilmu dan kreatif

1.4 Objektif umum

Objektif umum kajian ini ialah untuk memeriksa tahap kreativiti pelajar,
mengenal pasti amalan pengajaran guru semasa mengajar mata pelajaran
pengajian keusahawanan dan menentukan strategi yang digunakan oleh
pelajar untuk mengenal pasti peluang perniagaan.

1.6

-

10.

Objektif Khusus

Memeriksa tahap kreativiti pelajar teknikal, mengenal pasti amalan
pengajaran guru pengajian keusahawanan dan menentukan
penggunaan strategi dalam mengenal pasti peluang perniagaan
pelajar teknikal.

Menentukan perbezaan antara jantina terhadap kreativiti dan
strategi mengenal pasti peluang perniagaan pelajar teknikal.
Menentukan perbezaan antara pekerjaan ibu dan bapa terhadap
kreativiti dan strategi mengenal pasti peluang perniagaan pelajar
teknikal.

Menentukan perbezaan antara keterlibatan dalam aktiviti
keusahawanan terhadap kreativiti dan strategi mengenal pasti
peluang perniagaan pelajar teknikal.

Menentukan perbezaan antara tahap kreativiti pelajar terhadap
strategi mengenal pasti peluang perniagaan pelajar teknikal.
Menentukan hubungan antara tahap kreativiti pelajar, amalan
pengajaran guru dengan strategi mengenal pasti peluang
perniagaan pelajar teknikal.

Persoalan Kajian

Apakah tahap kreativiti pelajar teknikal?

Apakah persepsi pelajar terhadap amalan pengajaran yang
digunakan guru untuk mengajar mata pelajaran Pengajian
Keusahawanan?

Sejauh manakah pelajar menggunakan strategi untuk mengenal
pasti peluang perniagaan?

Adakah terdapat perbezaan antara jantina terhadap kreativiti
pelajar teknikal?

Adakah terdapat perbezaan antara jantina terhadap strategi
mengenal pasti peluang perniagaan pelajar teknikal?

Adakah terdapat perbezaan antara pekerjaan ibu bapa terhadap
kreativiti pelajar teknikal?

Adakah terdapat perbezaan antara pekerjaan ibu dan bapa
terhadap strategi mengenal pasti peluang perniagaan pelajar
teknikal?

Adakah terdapat perbezaan antara keterlibatan dalam aktiviti
terhadap kreativiti pelajar teknikal?

Adakah terdapat perbezaan antara keterlibatan dalam aktiviti
terhadap strategi mengenal pasti peluang perniagaan pelajar
teknikal?

Adakah terdapat perbezaan antara tahap kreativiti pelajar
terhadap strategi mengenal pasti peluang perniagaan pelajar
teknikal?



11. Adakah terdapat hubungan antara kreativiti pelajar dengan strategi
mengenal pasti peluang perniagaan pelajar?

12. Adakah terdapat hubungan antara amalan pengajaran guru
dengan strategi mengenal pasti peluang perniagaan pelajar?

1.7 Batasan Kajian

Kajian ini hanya melibatkan pelajar sekolah menengah teknik Kementerian
Pelajaran Malaysia (KPM) dari aliran perdagangan. Kajian ini juga dibuat
kepada pelajar yang telah mengambil mata pelajaran Pengajian
Keusahawanan di tingkatan 5. Oleh itu data yang didapati hanya akan
dirumuskan kepada pelajar yang telah mengambil mata pelajaran Pengajian
Keusahawanan sahaja.

Pemboleh ubah yang dikaji hanya skop kreativiti pelajar, skop persepsi
pelajar terhadap amalan pengajaran guru, dan skop strategi keusahawanan
dalam mengenal pasti peluang perniagaan pelajar tingkatan 5 sekolah
menengah teknik KPM yang mengambil mata pelajaran Pengajian
Keusahawanan.

1.8 Kepentingan Kajian

Kajian ini diharap dapat memberi manfaat kepada pihak-pihak yang terlibat
dalam proses pendidikan terutamanya guru. Melalui kajian ini amalan
pengajaran yang sering dipraktikkan guru dari persepsi pelajar dapat
diketahui. Selain itu hubungan antara amalan pengajaran guru dengan
strategi keusahawanan juga dapat dikenal pasti. Oleh itu guru dapat
memperbaiki amalan pengajaran dengan menggunakan amalan pengajaran
yang berkesan dan bersesuaian untuk menghasilkan pelajar yang
mempunyai kreativiti keusahawanan yang tinggi.

Kajian ini juga penting untuk meningkatkan keberkesanan proses
pengajaran dan pembelajaran kerana dalam era globalisasi kerana guru
teknikal dan vokasional berdepan dengan pelbagai cabaran di sekolah dan
di bilik darjah. Dengan ini, guru dapat mempelbagaikan kaedah pengajaran
dan pembelajaran untuk memudahkan pencapaian objektif mereka di
samping dapat meningkatkan penggunaan bahan dan membentuk jalinan
kerja yang lebih aktif dan efektif.

Selain itu, kajian ini juga amat penting untuk meningkatkan profesionalisme
guru mata pelajaran Pengajian Keusahawanan. Menurut Kementerian
Pelajaran Malaysia, Bahagian Pendidikan Teknik dan Vokasional



professional guru boleh dicapai melalui peningkatan pengalaman dan
penilaian secara sistematik kualiti pengajaran guru.

Kajian ini juga penting untuk mewujudkan bakal usahawan yang kreatif dari
kalangan pelajar vokasional. Hasil dapatan daripada kajian pihak
Kementerian Pelajaran Malaysia boleh membuat satu perubahan dalam
sistem kurikulum Keusahawanan agar kreativiti dapat diterapkan secara
maksimum dalam kalangan pelajar vokasional yang bakal bergelar
usahawan kelak.

Di samping itu, kajian ini juga boleh digunakan oleh pihak pentadbir sekolah
sebagai panduan untuk mereka mengambil langkah dan merancang aktiviti
bagi meningkatkan kreativiti keusahawanan pelajar bagi melatih pelajar
menjadi usahawan yang kreatif apabila mereka tamat pengajian kelak.

1.9 Definisi Istilah dan Operasional

Amalan pengajaran guru Pengajian Keusahawanan

Amalan pengajaran ialah tindakan yang guru lakukan dalam proses
pengajaran dan pembelajaran pengajian keusahawanan dalam topik
mengenal pasti peluang dalam perniagaan. Dalam kajian ini, amalan
pengajaran merujuk kepada tindakan guru pengajian keusahawanan untuk
membentuk kreativiti pelajar. amalan pengajaran yang dikaji merangkumi
aspek mengajar mengenal pasti peluang dengan kreatif, menjana kreativiti
pelajar dalam pengajaran, mengajar isi kandungan topik mengenal pasti
peluang perniagaan.

Kreativiti

Kreativiti bermaksud keupayaan untuk berfikir secara kreatif bagi
menghasilkan sesuatu idea produk, atau penyelesaian yang asli dan
berguna. Puhakka (2002) mendefinisikan kreativiti sebagai dalam
keusahawanan sebagai kelancaran, fleksibel, asli, dan penyesuaian
pemikiran. Dalam kajian ini kreativiti yang ingin dikaji adalah pemikiran
kreatif pelajar dari sudut sifat kreatif pelajar dari sudut sebagai kelancaran
fleksibel, asli, dan penyesuaian pemikiran.

Strategi mengenal pasti peluang perniagaan pelajar
Dalam kajian ini strategi mengenal pasti peluang perniagaan merujuk

kepada sejauh manakah pelajar menggunakan strategi dalam mengenal
pasti peluang perniagaan. Strategi keusahawanan boleh didefinisikan

sebagai rancangan teratur yang mengandungi kaedah untuk mencapai
matlamat jangka panjang sesebuah perniagaan termasuk ketika memulakan
perniagaan. Dalam kajian ini, strategi keusahawanan yang ingin dikaji ialah
pada tahap memulakan perniagaan. lanya merujuk kepada jenis strategi
yang digunakan pelajar semasa mengenal pasti peluang perniagaan untuk
menjana idea perniagaan dalam menyediakan rancangan pengajaran. la
diukur menggunakan soal selidik yang diubah dari (Heinonen et al., 2011).
Terdapat dua strategi yang dikaji iaitu strategi menggunakan kreativiti dan
strategi pemerolehan pengetahuan.

Pelajar teknikal

Pelajar teknikal merujuk kepada pelajar tingkatan lima dari aliran
perdagangan dari sekolah menengah teknik Kementerian Pelajaran
Malaysia seluruh Malaysia. Pelajar ini juga merupakan pelajar yang telah
menyempurnakan semua teori dan amali yang terkandung dalam silibus
Pengajian Keusahawanan dan telah melengkapkan kerja kursus iaitu
menyediakan Rancangan Perniagaan.

Pengajian keusahawanan

Pengajian Keusahawanan merupakan satu daripada mata pelajaran elektif
yang diajar kepada pelajar teknikal aliran perdagangan tingkatan empat dan
tingkatan lima dalam Kurikulum Bersepadu Sekolah Menengah (KBSM).
Dalam mata pelajaran ini pelajar wajib menyiapkan kerja kursus iaitu
menyediakan Rancangan Perniagaan bagi memenuhi kriteria Sijil Pelajaran
Malaysia bagi subjek ini.

1.10 Rumusan

Secara keseluruhannya, bab ini menghuraikan tentang latar belakang kajian,
penyataan masalah, objektif kajian, persoalan kajian, kepentingan kajian,
dan definisi operasional. Bab yang seterusnya akan membincangkan
tentang sorotan literatur yang berkaitan dengan kreativiti pelajar, amalan
pengajaran guru serta strategi mengenal pasti peluang perniagaan.

